Nafarroako Parlamentuko Mahaiak, 2013ko maiatzaren 13an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko jabeldura, kulturaren, turismoaren eta erakunde harremanen alorrean Nafarroako Parlamentuak onetsitako erabakiak betetzearen gaineko politika orokorrari buruzkoa.

2. Jabeldura hori Osoko Bilkuran izapidetzea.

3. Nafarroako Parlamentuko Aldizkari Ofizialean argitara dadin agintzea.

JABELDURAREN TESTUA

Socialistas de Navarra parlamentu-taldeko eledun Roberto Jiménez Allik, Legebiltzarreko Erregelamenduan ezarritakoaren babesean, jabeldura hau aurkeztu dio Nafarroako Gobernuari, kulturaren, turismoaren eta erakunde harremanen alorrean Nafarroako Parlamentuak onetsitako erabakiak betetzearen gaineko politika orokorrari buruz.

Foruaren Hobekuntzako 11. artikuluak ondokoa ezartzen du: “Parlamentuak Nafarroako herria ordezkatzen du, legegintzarako ahalmena erabiltzen, Nafarroako aurrekontuak eta kontuak onesten, Foru Diputazioaren jarduera bultzatzen eta kontrolatzen, eta ordenamendu juridikoak esleitzen dizkion gainerako eginkizunak betetzen”.

Aurrerago, 32. artikuluak honela dio: “1. Parlamentuak, bere lehendakariaren bitartez, bere eginkizunak aurrera eramateko beharrezkotzat jotzen duen informazioa eskatu ahal dio Diputazioari, bai eta haren kideen agerpena ere. 2. Foru parlamentariek Diputazioari eskaera, galdera eta jabeldurak egin diezazkiokete, baita mozioak aurkeztu ere, hori guztia Legebiltzarreko Erregelamenduak adierazten duen gisan.”

Diputazioaren jarduera bultzatzeko eta kontrolatzeko eginkizun hori bereziki beharrezkoa da egungoa bezalako egoeretan; hau da, Gobernuak gehiengoa ez duenean eta, horrenbestez, Legebiltzarraren konfiantzarik ez duenean.

Gobernuarentzako agindua Legebiltzarrak onetsitako legeek bakarrik ezartzen badute ere, parlamentu-demokraziaren kalitateak eta gehiengoaren eskakizunetara egokitzeak ekarri beharko luke mozioak, batez ere Gobernua babesten duen taldeak emandako aldeko botoarekin onetsi badira, askotan gertatzen den moduan, agindu politikoak izatea, eta Gobernuak horiek betetzen ahalegindu beharko luke.

Baina ez da hori parlamentu-jardunean gertatzen dena, kontrakoa baizik, eta hala salatu dute behin baino gehiagotan oposizioko taldeek.

Hori ikusirik, ondoko ekimena aurkezten dugu:

Socialistas de Navarra parlamentu-taldeak jabeldura aurkezten dio Nafarroako Gobernuari, kulturaren, turismoaren eta erakunde harremanen alorrean Nafarroako Parlamentuak onetsitako erabakiak betetzearen gaineko politika orokorrari buruz:

Zein da, Gobernuaren ustez, mozioek Parlamentuaren dinamikan betetzen duten eginkizuna?

Prest al dago Nafarroako Gobernua Parlamentu honek, askotan Gobernua babesten duen taldeak aldeko botoa emanda, onetsitako mozioen edukia betetzeko?

Zer balantze egiten du Gobernuak azken urtean, 2012ko irailetik agerraldi honetara bitartean, kulturaren, turismoaren eta erakunde harremanen alorrean izandako ekimenen betetzeari buruz?

Zein da, Gobernuaren ustez, erabaki horiek behin eta berriz urratzearen ondorioz Parlamentuak eman beharko lukeen erantzuna?

